
অশ্ৰু গাঁথা





পৃথিৱীত এতিয়া দোভাগ ৰাতি

দুবৰিৰ নিহালিৰে আলফুলে দেহা ঢাকি

শুই থাকা তিনি ভনী নিমাতে নিতালে।

আধা-গঁথা কবিতাৰ মালা

অত স্বপ্ন অত সম্ভাৱনা

অতবেৰ গাভৰু বাসনা

বুকুতে থাকক শুই;

মানুহৰ পাপৰ পঙ্কত

নেলাগে ফুলিব আৰু ফুলপাহি হৈ

চেনেহৰ বেহা লৈ

ঘৰমুৱা পিতৃৰ বৃথা-প্ৰতীক্ষাত।



জোনৰ বুকুত আৰু

তাহানিৰ মাধুৰিমা নাই,

শিলবোৰ কঢ়িয়াই আনি

আমি বুকে বুকে বান্ধি ললো

কাল পচোৱাৰ বা-ত

জীৱনৰ মহাবৃক্ষ উম্মুলিতপ্ৰায়

নিৰাশ্ৰয় দয়া-মায়া-মানৱতাবোধ।

সূতিকাগাৰত নাচে ঘাটকৰ শানিত কৃপাণ

প্ৰেম আৰু প্ৰত্যয়ৰ সমাধিভূমিত

যম-ডাকিনীৰ বিকট আৰাও;

টাবৰ ৰজনীগন্ধা হাচ্নাহানাই

নোৱাৰে ঢাকিব গলিত মাংসৰ গোন্ধ;

এইখন পৃথিবীত কি দৰে উশাহ লবা?

দুবৰিৰ নিহালিৰে আলফুলে দেহা ঢাকি

শুই থাকা তিনি ভনী নিৰ্ভয় হৃদয়ে,

চেনেহী জননী এয়া শুইছে কাষতে।

	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

